
Аўтар прапануе сістэмны агляд сучаснага стану беларускай этналогіі. Асаблівая ўвага пры 

гэтым надаецца практыцы дыстанцыйных палявых экспедыцыяў ва ўмовах эпідэміі кавід. 

Ключавыя словы: этналогія; беларуская этналогія; сучасная беларуская этналогія. 

The author offers a systematic review of the current state of Belarusian ethnology. Special attention 

is paid to the practice of remote field expeditions in the context of the covid epidemic. 

Keywords: ethnology; Belarusian ethnology; modern Belarusian ethnology. 

У сістэме гуманітарных навук нашай краіны важнае месца займае этналогія. 

Роля этналогіі як навукі ў сучасным грамадстве пастаянна ўзрастае. Гэта перш за 

ўсё звязана з тымі функцыямі, якія яна выконвае. Адна з важнейшых – навукова-

пазнавальная. Этналагічная навука ажыццяўляе пазнанне этнічных рэалій, фарміруе 

веды аб этнічнай карціне свету ў розныя гістарычныя эпохі і ў наш час, даследуе 

характар і асаблівасці этнічных працэсаў ва ўсіх рэгіёнах нашай планеты. Этнолагі 

імкнуцца высветліць заканамернасці паходжання, развіцця, будовы і 

функцыянавання этнасаў, а таксама вызначыць тэндэнцыі іх існавання ў будучым. 

На аснове гэтых ведаў этналогія ўдасканальвае свае тэарэтычныя ўяўленні і 

выкарыстоўвае іх для тлумачэння прыроды і характару этнічных працэсаў, якія 

адбываліся ў гісторыі і адбываюцца зараз. Абапіраючыся на сваю навукова-

пазнавальную функцыю, этналогія імкнецца пераадолець этнічныя стэрэатыпы, 

нярэдка характэрныя для побытавай свядомасці людзей і тым самым садзейнічаць 

узаемаразуменню і канструктыўнаму супрацоўніцтву паміж народамі. Важнай 

функцыяй таксама з’яўляецца неабходнасць самапазнання кожнага асобнага 

народа-этнасу. Навуковыя веды аб этнасах часта супрацьстаяць абывацельскім 

уяўленням і нацыянальным міфам. Функцыя сапраўды  навуковага самапазнання 

выконваецца этнолагамі шляхам збору, назапашвання і аналізу гістарычнага 

вопыту жыцця народаў. Гэты вопыт мае значэнне як абагульненне і захаванне 

традыцый матэрыяльнай, духоўнай і сацыяльнай культуры, але нярэдка бывае 

карысным пры складванні сучасных форм культуры, а таксама пры рашэнні 

эканамічных і тэхнічных задач. Культурныя традыцыі народнага дойлідства, 

харчавання, земляробства могуць быць з карысцю прыменены і ў наш час. Усе 

гэтыя і некаторыя іншыя функцыі этналогіі робяць яе надзвычай актуальнай і 

запатрабаванай. Таму выкладанне гэтай навукі ў вышэйшых навучальных 

установах (і не толькі гуманітарнага профілю) – адна з прыярытэтных задач, якія 

неабходна вырашаць у наш час. 

Сёння этналогія як навука актыўна развіваецца ў Нацыянальнай акадэміі 

навук, дзе ёсць самастойны аддзел народазнаўства ў ДНУ «Цэнтр даследаванняў 

беларускай культуры, мовы і літаратуры», якім загадвае А. У. Гурко. Супрацоўнікі 

гэтай установы распрацоўваюць актуальныя праблемы сучаснай беларускай 

этналогіі. Тут працуе Савет па абароне доктарскіх і кандыдацкіх дысертацый, які 

ўзначальвае член-карэспандэнт НАН Беларусі М. Ф. Піліпенка. Акадэмічныя 

этнолагі працягваюць развіваць традыцыі, закладзеныя В. К. Бандарчыкам ў 70–80-

х гг. мінулага стагоддзя. У гэты перыяд працавала цэлая плеяда выдатных 

этнографаў і фалькларыстаў. Вялікі ўклад у вывучэнне праблем фалькларыстыкі 

ўнёс Анатоль Сямёнавіч Фядосік, бацька Віктара Анатольевіча. Ім апублікавана 

звыш 300 навуковых прац па беларускаму фальклору, сярод якіх найбольш 

значнымі з’яўляюцца: “Праблемы беларускай народнай сатыры” (1978), “Народная 

паэзія барацьбы” (1981),  “Беларуская савецкая фалькларыстыка” (1987),  

падручнікі “Беларуская вуснапаэтычная творчасць” (1988) у сааўтарстве, 

хрэстаматыя  “Беларускі фальклор” (1987) у сааўтарстве. На працягу многіх гадоў 

ён быў намесніка дырэктара Інстытута мастацтвазнаўства этнаграфіі і фальклору па 

навуковай рабоце і адначасова ўзначальваў аддзел фалькларыстыкі гэтай установы. 

Пад кіраўніцтвам Анатоляя Сямёнавіча было абаронена мноства кандыдацкіх і 

доктарскіх дысертацый па фалькларыстыцы. Ён атрымаў у складзе аўтарскага 

калектыву ў 1986 годзе Дзяржаўную прэмію БССР за падрыхтоўку шматтомнага 

выдання беларускай народнай творчасці і ў 1990 годзе яму было прысвоена званне 

заслужанага дзеяча навукі Беларусі. Працы А. С. Фядосіка маюць высокую 

навуковую вартасць і актыўна выкарыстоўваюцца ў вучэбна-выхаваўчым працэсе у 

школах,  гімназіях, ліцэях, каледжах і вышэйшых навучальных установах нашай 

краіны. 

З 90-х гг. мінулага стагоддзя беларускія этнологі распачалі велізарную 

работу па стварэнні абагульняючай працы пад назвай «Беларусы». Гэта першая 

шматтомная этналагічная праца аб беларускім народзе, яго традыцыях. Адна з 

важнейшых задач гэтага выдання была паказаць багатыя шматвяковыя традыцыі 

беларускага народа ў гаспадарцы, рамёствах, дойлідстве, грамадскіх традыцыях, 

сям’і, рэлігіі і іншых сферах этнічнай культуры. Першапачаткова планавалася 

падрыхтаваць восем асобных тамоў, але ў ходзе работы было прынята рэдкалегіяй 

рашэнне павялічыць колькасць тамоў. На сённяшни дзень выдадзена 15 тамоў, 

першыя шэсць з якіх прысвечаны праблемам этналагічнай навукі. 

 Першы том гэтага выдання быў выдадзены ў 1995 г. пад назвай 

«Прамысловыя і рамесныя заняткі» [1]. Ён адлюстроўвае характар і асаблівасці 

традыцыйных беларускіх промыслаў і рамёстваў. У ім падрабязна прааналізаваны 

здабыўныя промыслы (збіральніцтва, рыбалоўства, паляўніцтва, пчалярства, 

лясныя і лесахімічныя промыслы) і рамёствы (ткацтва, вышыўка, кавальства, 

дрэваапрацоўка, ганчарства, пляценне, скураныя рамёствы), паказана развіццё 

промыслаў і рамёстваў ад старажытных часоў да другой паловы ХХ ст., 

падкрэсліваецца іх роля і месца ў жыцці беларусаў. Том змяшчае 165 ілюстрацый, 

якія даюць нагляднае ўяўленне аб апісаных прадметах. Аўтары працы на працягу 

многіх гадоў і нават дзесяцігоддзяў займаліся вывучэннем асобных промыслаў і 

рамёстваў. Напрыклад, ткацтва актыўна вывучала Г. М. Курыловіч, дрэваапрацоўку 

– В. С. Цітоў, вышыўку – В. Я. Фадзеева, здабыўныя промыслы – С. Ф. Цярохін, 

ганчарства і кавальства – Я. М. Сахута, лясныя і лесахімічныя промыслы, 

кушнерства, гарбарства і інш. – Н. І. Буракоўская. У навуковы ўжытак у дадзеным 

томе ўведзена многа палявога этнаграфічнага матэрыялу, сабранага аўтарамі ў час 

экспедыцый ва ўсе рэгіёны Беларусі.  

Аўтарам другога тома працы «Дойлідства» [2], выдадзенага ў 1997 г., 

з’яўляецца вядомы спецыяліст у галіне вывучэння нацыянальнай архітэктуры А. І. 

Лакотка. Упершыню ў дадзенай працы аналізуецца эвалюцыя беларускай 

архітэктуры на працягу амаль цэлага стагоддзя. Аўтар глыбока характарызуе 

асяроддзе жыцця і тыпы паселішчаў, сакральныя, абарончыя, жылыя і гаспадарчыя 

збудаванні. Даследчык ажыццявіў комплексны аналіз праблемы з улікам 

дасягненняў яе вывучэння ў этналогіі, археалогіі, архітэктуразнаўстве і 

мастацтвазнаўстве. А. І. Лакотка разглядае дойлідства як адзін з галоўных аб’ектаў 

гістарычнага працэсу фарміравання асяроддзя пражывання этнасу. Гэта дало 

даследчыку магчымасць выдзеліць шмат новых этнаграфічных прыкмет, 

рэгіянальных і лакальных асаблівасцей матэрыяльнай культуры беларусаў. Для 

напісання тома аўтар выкарыстаў археалагічныя крыніцы, дзённікі паслоў, 

чыноўнікаў і падарожнікаў, этнаграфічныя, краязнаўчыя і гісторыка-статыстычныя 

апісанні гарадоў і вёсак ХІХ ст., шматлікую літаратуру па архітэктуры, а таксама 

багацейшыя палявыя матэрыялы. Том вызначаецца мноствам каштоўнага 

матэрыялу. Праца ўяўляе сабой фундаментальнае даследаванне аднаго з элементаў 

культуры этнасу – дойлідства.  

Трэці том прысвечаны гісторыі этналагічнага вывучэння Беларусі [3]. Ён 

быў выдадзены ў 1999 г., аўтарам яго з’яўляецца В. К. Бандарчык. У аснову трэцяга 

тома пакладзены тры працы аўтара, выдадзеныя ў 60 – 70 гг. ХХ ст. Больш 

канкрэтнага фактычнага матэрыялу ў томе змешчана па беларускай этнаграфіі ХІХ 

ст., а ХХ ст., асабліва другая яго палова, паказана бегла, аднабакова. Аўтар аналізуе 

толькі працы, напісаныя супрацоўнікамі аддзела этналогіі (ды і то далёка не ўсе), і 

зусім выпадаюць з-пад яго ўвагі работы  беларускіх этнологаў — супрацоўнікаў 

кафедр вну, музеяў і інш. В. К. Бандарчык па-ранейшаму выкарыстоўвае класавы 

падыход, з улікам якога і дае характарыстыкі дзейнасці тых ці іншых этнографаў. 

 Праблемы этнагенезу і этнічнай гісторыі даследуюць аўтары чацвёртага 

тома «Вытокі і этнічнае развіццё» [4], выдадзенага ў 2001 г. Том прысвечаны 

навуковаму аналізу праблем паходжання і этнічнага развіцця беларускага народа, 

яго вытокаў, каранёў, змен, якія адбываліся ў яго культуры на працягу стагоддзяў. 

У ім паказаны этнічныя асаблівасці беларускага народа, яго культурныя сувязі з 

іншымі народамі, сучасны стан і шляхі далейшага развіцця. Чацвёрты том змяшчае 

звыш 100 фотаздымкаў. 

Вывучэнню беларускай сям’і прысвечаны пяты том [5]. Ён з’яўляецца 

грунтоўным даследаваннем сям’і беларускага этнасу, яе ўкладу жыцця, традыцый 

выхавання, абрадаў. У працы аналізуецца дынаміка структуры сям’і, 

унутрысямейных адносін, матэрыяльнага забеспячэння, жыллёвых і санітарных 

умоў. Формы і тыпы сям’і вызначаны на аснове колькасці шлюбных пар і 

пакаленняў, а таксама сваяцтва. Цікава і ўсебакова прааналізавана педагагічная 

спадчына беларускай сям’і. Справядліва адзначана, што самым важным спосабам 

выхавання дзяцей з’яўляецца іх удзел у гаспадарчых работах, у святах, абрадах, 

занятках музыкай і іншымі відамі мастацтва. Паказана вялікая роля роднай мовы, 

фальклору. У томе падрабязна разгледжаны таксама сямейныя абрады: вясельныя, 

радзінныя і пахавальна-памінальныя. Том змяшчае звыш сямідзесяці фотаздымкаў, 

якія даюць нагляднае ўяўленне пра яго змест. Неабходна адзначыць, што ў 

дадзенай кнізе ўпершыню ўведзены ў навуковы ўжытак вялікі фактычны матэрыял 

пра беларускую сям’ю, сабраны аўтарамі (Г. М. Курыловіч, Л. В. Ракава, Т. І. 

Кухаронак) у час шматлікіх этнаграфічных экспедыцый па Беларусі. Разам з тым у 

працы не разгледжана гарадская сям’я, сям’я прывілеяваных саслоўяў (мяшчан, 

шляхты, духавенства), неналежным чынам прасочана гісторыя сям’і на Беларусі.  

 Шосты том змяшчае даследаванні грамадскіх традыцый [6]. У ім 

разгледжана сістэма грамадскіх традыцый беларусаў, фарміраванне і эвалюцыя 

традыцыйных форм сацыяльнай арганізацыі, прававой культуры, грамадскіх форм 

выкарыстання вольнага часу, разнастайных святочных традыцый: хрысціянскіх, 

каляндарных, прафесійных, дзяржаўных. У дадзенай працы структурны падыход 

удала спалучаецца з удасканаленым эвалюцыйным, што дало магчымасць 

прасачыць трансфармацыю сістэмы грамадскіх традыцый беларускага этнасу з 

сярэдніх вякоў да канца ХХ ст. Праца напісана на аснове архіўных крыніц, 

апублікаваных дакументаў, багатых палявых этнаграфічных матэрыялаў. Шырока 

выкарыстаны таксама статыстычныя дадзеныя, фальклорныя тэксты. Том змяшчае 

119 ілюстрацый. 

Шматтомнае выданне «Беларусы» ў цэлым адлюстроўвае стан акадэмічнай 

этнаграфічнай навукі. Абагульняючыя працы па розных аспектах этнічнай 

культуры даюць уяўленне, наколькі добра яны вывучаны, што неабходна яшчэ 

зрабіць. Напрыклад, пытанне дойлідства на сённяшні дзень вывучана грунтоўна, а 

вось такая важнейшая праблема, як гістарыяграфія этнаграфіі, патрабуе велізарнай 

працы беларускіх этнолагаў, каб стварыць цэласную і аб’ектыўную гісторыю 

беларускай этналогіі. 

 Сярод сённяшніх супрацоўнікаў аддзела народазнаўства ГНУ “Цэнтр 

даследаванняў беларускай культуры, мовы і літаратуры” ёсць і выпускнікі кафедры 

этналогіі, музеялогіі і гісторыі мастацтваў Беларускага дзяржаўнага універсітэта. 

Яны паспяхова абаранілі кандыдацкія дысертацыі і зараз плённа займаюцца 

навуковымі даследаваннямі. Сярод прыярытэтных напрамкаў даследавання – 

традыцыйная культура, этнакультурнае развіццё Беларусі, этнаканфесійная 

гісторыя, этнічныя групы і інш. 

Этналогія як вучэбная дысцыпліна зараз выкладаецца на 

гістарычныхфакультэтах у ВНУ нашай краіны. Створаны кафедры, дзе гэтай 

навуцы надаецца шмат увагі. У Беларускім дзяржаўным універсітэце этналогія 

выкладалася на кафедры археалогіі, этнаграфіі і дапаможных гістарычных 

дысцыплін, а ў 2001 г. была створана кафедра этналогіі, музеялогіі і гісторыі 

мастацтваў. Да нядаўняга часу вялася падрыхтоўка гісторыкаў па спецыялізацыі 

«этналогія», якая, на жаль, была ліквідавана. Вядзецца падрыхтоўка на другой 

ступені навучання ў магістратуры, а таксама у аспірантуры па спецыяльнасці 

“этнаграфія, этналогія і антрапалогія”.  

Выкладчыкі кафедры паспяхова займаюцца даследаваннем актуальных 

праблем беларускай этналогіі. На кафедры распрацоўваюцца праблемы этнагенеза і 

этнічнай гісторыі беларусаў (М. Ф. Піліпенка) [7], традыцыйнай культуры 

беларусаў (Т. А.Навагродскі, І. С. Махоўская) [8], этнічных груп Беларусі ( С. 

А.Захаркевіч, У. І. Медзянік,  Ю. І. Унуковіч) [9], гісторыі беларускай этналогіі (І. 

Г. Бачыла,  М. А. Міхайлец, І. У. Алюніна) [10]. Супрацоўнікамі кафедры 

падрыхтавана новая тыпавая праграма, абноўлены з улікам апошніх напрацовак у 

этналогіі вучэбныя праграмы па агульных і спецыяльных курсах, праводзіцца 

выкладанне па модульна-рэйтынгавай сістэме, ажыццяўляецца кантроль за 

самастойнай работай студэнтаў па этналогіі. У якасці адной з форм кантралюемай 

самастойнай работы студэнтам прапануецца падрыхтоўка рэцэнзіі на адну з 

навуковых работ па этналогіі Беларусі. Значнай падзеей стала выданне вучэбна-

метадычнага дапаможніка з грыфам Вучэбна-метадычнага аб’яднання ВНУ 

Беларусі па гуманітарнай адукацыі “Этналогія Беларусі: традыцыйная культура 

насельніцтва ў гістарычнай перспектыве”[11]. Лепшыя выпускнікі кафедры 

працягваюць навучанне ў магістратуры і аспірантуры па спецыяльнасці 

“этнаграфія, этналогія і антрапалогія”. Па праблемах этналогіі, якія распрацоўвае 

кафедра, за апошнія гады паспяхова абаронена адна доктарская і шэраг 

кандыдацкіх дысертацый.  Вядзецца актыўная работа па падрыхтоўцы доктарскіх 

дысертацый. Пры кафедры створаны і актыўна працуе навуковы студэнцкі гурток 

“Гарадская этналогія” ( кіраўнік Захаркевіч С. А., а з 2018 –  Бачыла І. Г.). 

Дзейнасць гуртка накіравана на фарміраванне ў студэнтаў навыкаў палявога 

антрапалагічнага даследавання і апрабацыю аналітычнай апрацоўкі сабранага 

матэрыялу на навуковых канферэнцыях. Студэнты вывучаюць працэсы 

ўрбанізацыі, карэнных змен у горадзе, трансфармацыю яго прасторы, традыцый. 

Праводзяцца сустрэчы з этнолагамі з НАН Беларусі, рэгіянальных ВНУ, а таксама 

пастаяннае знаёмства студэнтаў з навінкамі навуковай літаратуры. 

Акрамя БДУ, кафедра этналогіі і фальклору ёсць у Беларускім дзяржаўным 

універсітэце культуры і мастацтваў.  Актыўна развіваецца этналогія на кафедры 

гісторыі Беларусі ў Гомельскім дзяржаўным універсітэце імя Ф.Скарыны і на 

кафедры гісторыі і турызма ў Полацкім дзяржаўным універсітэце. Тут чытаюцца 

агульныя курсы па этналогіі, рыхтуюцца дыпломныя і магістарскія работы. 

Выкладчыкі актыўна распрацоўваюць шэраг новых актуальных праблем. Праблемы 

матэрыяльнай культуры даследаваў былы прафесар БДПУ В.С.Цітоў [12]. Ім 

выдадзены вучэбны дапаможнік у двух частках “Этнаграфічная спадчына”, а 

таксама апублікавана шэраг грунтоўных прац.  Гарадской этналогіяй паспяхова 

займаецца загадчыца кафедры ГДУ А.Р. Яшчанка [13]. На аснове архіўных 

матэрыялаў, апублікаваных этнаграфічных работ, а таксама экспедыцыйных 

матэрыялаў ёю даследуецца культура гарадскога насельніцтва Беларусі канца ХІХ–

ХХІ стст. Народную медыцыну, уяўленні аб прасторы і часе ў традыцыйным 

светапоглядзе беларусаў паспяхова вывучае прафесар Полацкага дзяржаўнага 

універсітэта У. А. Лобач [14], а пахавальна-памінальную абраднасць беларусаў  

дацэнт гэтай жа ўстановы У.Я.  Аўсейчык [15] . Ролю гарадской сям/і м'і ў 

этнакультурных працэсах Беларусі вывучае прафесар ФФСН БГУ І. І.  Калачова 

[16], а культурай сацыялізацыі беларусаў займаецца  дацэнт БНТУ А.Д. Якубінская 

[17].  Сферай навуковых інтарэсаў дацэнта Гродзенскага дзяржаўнага 

медыцынскага універсітэта І.С. Чарнякевіч з’яўляецца вясельная абраднасць 

насельніцтва палесскага рэгіёна [18]. Рэгулярна арганізуюцца і праводзяцца 

студэнцкія этнаграфічныя экспедыцыі, матэрыялы якіх актыўна выкарыстоўваюцца 

ў вучэбна- выхаваўчым працэсе гэтых навучальных устаноў. 

Выкладчыкі кафедры этналогіі, музеялогіі і гісторыі мастацтваў з самага 

пачатку яе стварэння штогод  разам са студэнтамі  праводзяць палявыя 

этнаграфічныя даследаванні ва ўсіх гістарычна-этнаграфічных рэгіёнах Беларусі. 

Для студэнтаў чытаецца спецыяльны курс “Методыка палявых этнаграфічных 

даследаванняў”, дзе яны знаёмяцца з методыкай і практыкай работы ў полі па 

вывучэнню матэрыяльнай, духоўнай і сацыяльнай культуры беларусаў, этнічных 

груп Беларусі. Праграма спецкурса прадугледжвае вывучэнне гісторыі палявых 

даследаванняў, падрыхтоўку экспедыцыі, арганізацыю палявых этнаграфічных 

даследаванняў, вядзенне палявой дакументацыі. Шмат увагі надаецца падрыхтоўцы 

і састаўленню апытальнікаў па самых розных праблемах беларускай этналогіі. 

У этнаграфічных экспедыцыях яе ўдзельнікі (студэнты, магістранты, 

аспіранты і выкладчыкі) ажыццяўляюць асноўныя віды работ: асабістае назіранне і 

фіксацыя яго вынікаў; гутарка з мясцовымі жыхарамі; збор этнаграфічных 

прадметаў і калекцый; фотаздымка, кіназдымка, відэаздымка.  

Палявыя этнарафічныя даследаванні на гістарычным факультэце пачалі 

праводзіцца  з ліпеня 1998 года разам з археолагамі на Браслаўшчыне.  Была 

створана група, якая займалася зборам этнаграфічных матэрыялаў. Вывучаліся 

такія тэмы як традыцыі харчавання, радзінныя звычаі і абрады беларусаў, народная 

педагогіка, традыцыйныя веды і інш. Былі абследаваны вёскі Зазоны, Вярбоўка, 

Зарачча, Урбаны, Жвірыні, Ельня, Краснаполле, Бужаны, Усяны, Луні, Мар’янполе, 

Зыбкі, Запруддзе, Жвірблі, Заблудзішкі, Слабодка, хутары Асінаўка і Коханішкі. У 

этнаграфічнай экспедыцыі студэнты і выкладчыкі ажыццяўляюць асноўныя віды 

работ: асабістае назіранне і фіксацыя яго вынікаў; гутарка з мясцовымі жыхарамі; 

збор этнаграфічных прадметаў і калекцый; фотаздымка, кіназдымка, відэаздымка.  

 Вынікі даследавання былі выкдадзены на навукова-практычнай 

канферэнцыі ў горадзе Браслаў і надрукаваны ў “Браслаўскім сшытку” [19]. 

Пасля стварэння ў чэрвені 2001 года кафедры этналогіі, музеялогіі і гісторыі 

мастацтваў,  пачаліся праводзіцца самастойныя палявыя этнаграфічныя 

даследаванні. На працягу 23 год кіраўніком этнаграфічных экспедыцый БДУ 

з’яўляецца прафесар Т.А. Навагродскі. У этнаграфічных экспедыцыях працавалі 

дацэнты І. С. Махоўская (2001–2007, 2018), С. А. Захаркевіч (2008–2017, 2020), І. У. 

Алюніна (2009–2015, 2019), І. Г. Бачыла (2016–2020), М.А. Міхайлец (2019–2020).  

У палявых даследаваннях  прымаюць удзел студэнты, магістранты і аспіранты 

кафедры. Яшчэ будучы студэнткай, Вольга Барташ актыўна праводзіла палявыя 

даследаванні сярод цыганоў Беларусі. Затым яна абараніла кандыдацкую 

дысертацыю і зараз выкладае цыганалогію ва унівепсітэтах Еўропы. Юрый 

Унуковіч таксама ў студэнцкія гады пачаў збіраць палявыя матэрыялы па літоўскай 

этнічнай групе, вывучыў літоўскую мову і паспяхова абараніў кандыдацкую 

дысертацыю па гэтай праблеме. Канстанцін Шумскі для грунтоўнага вывучэння 

народных ведаў выкарыстаў шматлікія палявыя матэрыялы, якія ён пачаў сабіраць 

яшчэ ў студэнцкія гады ў этнаграфічных экспедыцыях кафедры. Алеся Якубінская, 

будучы аспіранткай кафедры, таксама прымала актыўны ўдзел у этнаграфічных 

экспедыцыях і па ўласна распрацаваным апытальніку сабрала ўнікальны 

этнаграфічны матэрыял па традыцыйным спосабах і сродках сацыялізацыі дзяцей у 

беларускіх сялян, які яна ўвяла у навуковы ўжытак ў дысертацыі і надрукавала ў 

сваёй манаграфіі. 

У сувязі з эпідэміяй каранавірусу палявыя даследаванні летам 2020 года 

праводзіліся дыстанцыйна. Студэнты па распрацаванаму апытальніку збіралі 

матэрыялы па месцы жыхарства і дасылалі іх кіраўнікам, якія з выкарыстаннем 

інфарматыўна-камунікатыўных сродкаў аператыўна вычытвалі, папраўлялі, рабілі 

заўвагі. Па выніках сезону у анлайн-рэжыме быў правелзены навукова-метадычны 

семінар, дзе кожны з удзельнікаў зрабіў справаздачу і адказаў на пытанні калег і 

выкладчыкаў. Такі вымушаны від работы дазволіў ахапіць амаль усю тэрыторыю 

Беларусі і атрымаць цікавыя вынікі. 

Правядзенне палявых этнаграфічных даследаванняў застаецца актуальным і 

ў наш час. Важна паспець занатаваць ад пажылых людзей карысную для навукі 

інфармацыю, бо з кожным годам носьбітаў гэтай іінфармацыі становіцца ўсё 

меньш. Неабходна звярнуць увагу на змены ў многіх элементах культуры, іх 

эвалюцыю і трансфармацыю.  Этнолагі, якія працуюць на кафедры, не толькі 

рыхтуюць спецыялістаў, якія грунтоўна  валодаюць навыкамі палявой работы, але і 

самі прымаюць актыўны ўдзел у зборы матэрыялаў у этнаграфічных экспедыцыях 

ва ўсіх гістарычна-этнаграфічных рэгіёнах Беларусі, а таксама за яе  межамі: у 

Балгарыі, Польшчы,  Расіі, Украіне і інш. 

К ВОПРОСУ ОБ ЭЛЕМЕНТАХ КИТАЙСКИХ ТРАДИЦИЙ В КУЛЬТУРЕ 

РЕСПУБЛИКИ БЕЛАРУСЬ 

А. В. Гурко 

Минск, Центр исследований белорусской культуры, языка и литературы НАН РБ, AGurko@mail.ru 

Автор показывает, что в культуре Беларуси стали заметны элементы китайских традиций. 

Они проявляются во время праздников, фестивалей, выставок, а также в повседневной жизни (через 

культуру потребления) значительной части белорусского общества. Эти элементы органично 

интегрированы в систему восприятия белорусского народа. Но в то же время они отличаются своей 

оригинальностью. Кроме того, они понятны китайцам, живущим в Беларуси. Все это создает 

предпосылки для конструктивного диалога культур. 

Ключевые слова: белорусская культура; китайские традиции; восприятие белорусского 

народа; диалог культур. 

The author shows that elements of Chinese traditions have become noticeable in the culture of 

Belarus. They manifest themselves during holidays, festivals, exhibitions, as well as in everyday life 

(through the culture of consumption) of a significant part of the Belarusian society. These elements are 

organically integrated into the system of perception of the Belarusian people. But at the same time, they 

differ in their originality. In addition, they are understandable to the Chinese living in Belarus. All this 

creates the prerequisites for a constructive dialogue of cultures. 

Keywords: Belarusian culture; Chinese traditions; perception of the Belarusian people; dialogue of 

cultures. 

Актуальность темы исследования обусловлена возрастающей 

интенсивностью экономических и этнокультурных контактов между Беларусью и 

Китаем, интенсивными связями двух стран. Китайцы – одна из наиболее численно 

растущих новых этнических общностей в Беларуси. По данным переписи 1999 года 

насчитывалось 75 китайцев, по результатам переписи 2009 года, уже 1642 человека 

(рост в 22 раза). По результатам переписи 2019 года количество китайцев в 

Беларуси возросло до 1788 [7].  

По разным оценкам в настоящее время на территории Беларуси постоянно 

проживает около восьми тысяч китайцев, учащихся в белорусских вузах, 

работающих в китайских компаниях. Большинство студентов обучается в Минске и 

областных городах: в Витебске, Гомеле, Горках (Могилевской область).  

Значительное количество белорусов (по экспертным оценкам в текущий период 

более 2 тысяч человек) находятся на территории КНР для работы и учёбы. В 

результате идущих процессов возникают новые, развивающиеся формы 

этнокультурного взаимодействия двух народов, оказывающие влияние как на 

культуру Беларуси, так Китая. В данной работе будут рассмотрены некоторые 

аспекты влияния китайских традиций на появление в культуре Беларуси новых 

элементов, их влияние на развитие белорусско-китайского этнокультурного 

диалога. 

